Саҳобалар Ислом жамиятининг асл мағзини, жавҳарини ташкил этадилар. Булар уч қисмдан иборат бўлиб, биринчи қисм пешқадам муҳожирлардир.  Улар Маккаи Мукаррамада ҳеч ким иймонга келмаганда иймонга келган, кофирларнинг озорларига чидаган, уларнинг зулмларига бардош берган улкан саҳобийлардир.
Иккинчи қисм-«ансорийлар»-Мадина аҳлларидан биринчи бўлиб Исломга келган, Расулуллоҳ соллаллоҳу алайҳи васалламга Ақабада байъат қилган, дин қардошларини юртлари Мадинага таклиф этган, маккаликлар ҳижрат қилиб борганларида уларга ўзлари емай едирган, ўзлари киймай кийдирган, уйларини, молу мулкларини бўлиб берган, дину диёнатлари учун молу жонларидан кечишга тайёр турган мадиналик пешқадам мусулмонларди

Учинчи қисм-«уларга яхшилик билан эргашганлар»-пешқадам муҳожир ва ансорийларга яхшилик билан эргашганлардир. Улар васф қилинмиш пешқадам муҳожир ва ансорийлардан кейин, мазкур машҳур воқеалардан кейин мусулмон бўлишиб, худди пешқадам мусулмонлар каби ихлосли, ибодатли ва тақводор кишилар бўлганлар. Уларга фақат пешқадамлик–энг қийин вақтларда сафда бўлмаганликлари етишмайди, холос.
Мусулмонларнинг биринчи авлоди бўлмиш бу авлод, ҳақиқатда инсоният тарихидаги ўхшаши йўқ бир авлоддир.
Мусулмонларнинг бу авлоди Аллоҳ таолонинг каломида мадҳ этилган, Пайғамбар соллаллоҳу алайҳи васалламнинг ҳадисларида мадҳ этилган, мусулмонлар жумҳури томонидан мадҳ этилган ва этилаётган саодатманд бир авлоддир.
Мусулмонларнинг бу авлоди дўстдан аввал душманларнинг қоил қилган, ер юзида икки оёқли Қуръон бўлиб юрган, Ислому иймон учун жонини фидо қилган бир авлоддир.
Мусулмонларнинг бу авлоди пайғамбари охири замонга иймон келтириб, У зотнинг раҳбарликлари остида Аллоҳ таолонинг охирги ва абадий дастури илоҳийси Қуръони Каримни ер юзида татбиқ қилиб, ҳаммага ўрнак бўлган бир авлоддир.
Мусулмонларнинг бу авлоди ер юзида иймоннинг барқарор бўлиши, Аллоҳ таолонинг тавҳиди ширк ва куфрдан устун келиши учун молларию жонларини фидо қилган, бу мақсад йўлида қаршиларида дуч келган барча тўсиқларни сабот ила енгиб ўтган мардонавор бир авлоддир.
Бу авлод Аллоҳ таолонинг Қуръони Карим ва Пайғамбар соллаллоҳу алайҳи васаллам орқали бевосита аралашуви ила икки дунё саодатини таминловчи жамият қуриш ишида ихлос ила қатнашиб, у ишни шараф ила уддалаган бир авлоддир.
Бу авлод жоҳилият ботқоғидан Ислом саодатига Аллоҳ таолонинг ёрдами, Пайғамбар соллаллоҳу алайҳи васалламнинг раҳбарлиги, иймон кучи, ўз ихлослари ила чиққан бир авлоддир.
Бу авлод жаҳолат зулматидан иймон нурига нубувват дорулфнунида толиблик қилиб, сабоқ олиш ила чиққан бир авлоддир.
Саҳобаи киромлар жоҳилиятнинг барча жаҳолатларини Исломнинг барча маърифатларига тўла-тўкис алмаштириш бахтига сазовор бўлган ажойиб инсонлар жамоасидир.

Саҳобаи киромлар тарихчилару ёзувчилар, шоирлару мадҳ қилувчилар васфларини баён қилиб чарчамаган, ҳамма уларга ўхшашга уринган ва ҳамма улардан ўрнак олмоғи лозим бўлган ажойиб инсонлар жамоасидир.
Шунинг учун ҳам Ислом уммати саҳобаи киромларнинг ҳаётларини, тасарруфотларини, гап-сўзларини ва уларга тегишли ҳар бир нарсани аввал бошдан ўта синчковлик ила ўрганиб келган.

Дунё тарихида ҳеч бир авлоднинг тарихи ва сифатлари саҳобаи киромларнинг тарихи ва сифатларини ўрганилганидек аниқлик ва ихлос билан ўрганилмаган. Каттадир кичикдир, машҳурдир машҳур эмасдир ҳар бир саҳобаи киромнинг ҳаёти ва фаолияти, сифатлари омонат, аниқлик ва ишончли равишда ўрганилган.
Ислом уммати саҳобаи киромларга тегишли ҳар бир маълумотни худди кўз қорачиғини асрагандек асраб келган. Чунки улардан динимиз, диёнатимиз, Қуръонимиз, Суннатимиз, шариатимиз, ахлоқимиз, одобимиз ва барча-барча керакли нарсаларимизни қабул қилиб олишимиз лозим бўлган.
Бу мақсад йўлида Ислом уммати мисли кўрилмаган катта ҳажмдаги илмий, тарихий ва таржимаи ҳолга оид ўта аниқ баҳсларни амалга оширди. Ислом уммати ичидан бу иш учун ажраб чиққан зотлар тунларни тонгларга, кунларни ҳафталарга, ҳафталарни ойларга, ойларни йилларга улаб тинимсиз меҳнат қилдилар.
Ислом уммати саҳобаи киромларга тегишли ҳар бир маълумотни худди кўз қорачиғини асрагандек асраб келган. Чунки улардан динимиз, диёнатимиз, Қуръонимиз, Суннатимиз, шариатимиз, ахлоқимиз, одобимиз ва барча-барча керакли нарсаларимизни қабул қилиб олишимиз лозим бўлган.
Бу мақсад йўлида Ислом уммати мисли кўрилмаган катта ҳажмдаги илмий, тарихий ва таржимаи ҳолга оид ўта аниқ баҳсларни амалга оширди. Ислом уммати ичидан бу иш учун ажраб чиққан зотлар тунларни тонгларга, кунларни ҳафталарга, ҳафталарни ойларга, ойларни йилларга улаб тинимсиз меҳнат қилдилар.
Инсоният тарихида мисли йўқ бу авлоднинг ўрганиш борисида олиб борилган инсоният тарихида мисли йўқ бу илмий уринишнинг самараси ўлароқ инсоният тарихида мисли йўқ мужаллад-мужаллад китоблар юзага келди. 
Муҳаммад соллаллоҳу алайҳи васалламни тирикликларида мусулмон ҳолида кўриш бахтига сазовор бўлган ҳар бир зотнинг таржимаи ҳоли ўрганилиб келажак авлодлари учун инсоният тарихида мисли йўқ бир илмий манбага айлантирилди.
Уламоларимиз томонидан битилган қарийб юз минг саҳобаи киромнинг таржимаи ҳолларини ўз ичига олган «Исоба фии тамйизи саҳоба», «Усудул Ғоба фии маърифати саҳоба» ва «Истийъоб фии асмааил асҳоб» каби шоҳ асарлар жаҳон кутубхонасида янги дурдона бўлим пайдо қилдилар.
